Кичке (сменалы) мәктәптә зачёт системасы 
Рифнур НӘҖИПОВ,

Кукмара кичке (сменалы) гомуми белем бирү мәктәбенең математика укытучысы 
Башка мәгариф оешмаларындагы кебек үк, Кукмара районының кичке (сменалы) гомуми белем бирү мәктәбе укыту эшчәнлегендә нәтиҗәле ысуллар һәм төрле формалар куллануга зур игътибар бирә. Алар укучыларның мотивациясен арттыра һәм үз-үзләрен бәяләүне күтәрергә ярдәм итә, аларның танып-белү эшчәнлеген стимуллаштыра, күзаллауларын һәм логик фикер йөртү сәләтен үстерергә ярдәм итә. Кичке мәктәптә укучыларның контингенты үзенә бертөрле: анда эшләүче яшьләр, шулай ук теге яки бу сәбәп белән башка мәктәпләрдән җибәрелгән, тәртипсез гаиләләрдән булган, ятим калган балалар белем ала. Шуңа күрә кичке мәктәптә математика укытуның төп проблемасы – укучыларның белем һәм күнекмәләрендә булган кимчелекләрне, хаталарны һәм ялгышларны бетерү. Укучыларның белем дәрәҗәсе һәм сыйфатының түбән булуының төп сәбәбе – аерым укучыларның сәбәпсез дәрес калдырулары, шулай ук эшләү сәбәпле һәм гаилә хәлләре буенча дәрес калдырулары. Кайвакытта укучылар кичке мәктәпкә озак вакыт мәктәпкә йөрмәгәннән соң да килә. Аларның күбесе –башка мәктәпләрдән математика һәм рус теленнән белемнәре түбән булу нәтиҗәсендә чыгарылган укучылар. Нәкъ менә шушы сәбәпләр мбктәбебездә зачёт системасын кертергә нигез булды.

Зачёт системасы буенча дәресләрне планлаштыруның төп принциплары түбәндәгеләрдән гыйбарәт:

• системалылык; 
• дәрес материалының фәнни яктан нигезләнгән булуы;

• укытуның максаты, эчтәлеге, ысуллары һәм формалары бәйләнеше һәм бердәмлеге;

• зачёт бүлеге буенча төрле категория укучыларның уку нәтиҗәләрен фаразлау;

• дәресләрне оештыру формаларын һәм укыту алымнарын фаразлау;

• дәресне планлаштыруның укытуның оештыру формасына ярашкан булуы;

• укыту, тәрбия һәм үсеш максатларының органик тиңдәшлеге.

Зачёт түбәндәге билгеләр буенча характерлана:

а) һәрбер предмет буенча программа материалы билгеле бер сандагы зачёт бүлекләргә бүленә;

ә) һәрбер зачёт бүлеге укучыларның белем һәм күнекмәләрен формалаштырганда аерым этап булып тора;

б) укучыларның зачёт бүлеге буенча белем һәм күнекмәләрен тикшерү зачёт үткәрү юлы белән башкарыла. Үз чиратында, зачётлар дәрестә укучыларның агымдагы белемнәрен исәпкә алу белән аралаштырыла;

в) һәрбер зачётка дәресләрдә, консультацияләрдә, укучылар белән аерым төркемнәрдә һәм шәхси шөгыльләнүләр вакытында максатчан әзерлек алып барыла;

г) зачётлар үткәрү өчен дәресләр җәдвалында аерым көн билгеләнә.

1. Зачётның, уку шөгыльләрен оештыру формасы буларак, эчтәлеге һәм формасы бар. Зачётның эчтәлеге:

2. максат (бөтен зачёт бүлеге буенча укучыларның уку материалын белүләрен тикшерү);
3. уку материалы (зачёт бүлеге буенча белем, күнекмә һәм осталыклары);
4. ысуллар;
5. чаралар.
Барлык шушы элементларның бәйләнеше зачётның эчке формасын тәшкил итә.

Зачётның тышкы формалары:

1) укучылар составы;
2) дәресне үткәрү вакыты һәм урыны;
3) укуны оештыру (фронталь, төркем һәм шәхси эш формалары).
Кичке мәктәптә зачёт – бер яктан, укучыларның белем һәм күнекмәләрен тикшерү формасы, икенче яктан, укытуның бер формасы. Аның өстенлекләре:

1) укыту-тәрбия процессын оптимальләштерергә ярдәм итә;

2) зачёт бүлегенә кергән темалар буенча белемнәрне гомумиләштерергә һәм системалаштырырга булыша;

3) шәхси шөгыльләнү нәтиҗәсендә укучыларда мөстәкыйльлек, үзеңне бәяләү, танып белү эшчәнлеге кебек сыйфатлар тәрбияләнә;
4) укучыларның зачётка җитди әзерләнүенә ярдәм итә.
Мин зачетлар үткәрү өчен һәр сыйныфта укыту-методик материаллар төзим. Һәр класста, программа материалына туры китереп, укыту, өйрәтү һәм контроль характерындагы дидактик материаллар әзерлим. Укучыларга алар белән танышырга һәм зачетка мөстәкыйль әзерләнергә мөмкинлек бирелә. Һәрбер зачет өчен аерым папкаларга теоретик сораулар, биремнәр һәм күнегүләр җыеп барам. Зачетның практик өлеше өчен берничә варианттан торган карточкалар әзерлим. Һәрбер карточкада мәҗбүри эшләнергә тиешле биремнәр һәм катлаулы биремнәр кертелә. Аларны укучыларның әзерлек дәрәҗәсенә һәм шәхси мөмкинлекләрен исәпкә алып төзелә.
Зачетларны дәрестә агымдагы биремнәрне тикшерү белән чиратлаштырып алып барам. Бу – укытуның сыйфатын һәм нәтиҗәлелеген күтәрергә ярдәм итә.

Әгәр укучы җитди сәбәпләр аркасында зачет бүлеге буенча күп дәрес калдырса, аңа алдан мөстәкыйль рәвештә шөгыльләнү өчен эш бирәм, аны ничек эшләргә икәнлеген җентекләп аңлатам.
Зачет үткәргәндә, укучы җавап биргәндә, өстәмә сораулар биреп, башка укучыларны да бу сорауга җавап бирергә җәлеп итәм. Бу очракта укучыларның җаваплары әңгәмә белән чиратлаштырып алып барыла. Укучылар өчен биремнәр аларның агымдагы өлгерешен, йөрешен, мөмкинлекләрен һәм сәләтләрен исәпкә алып сайлап алына.

Теманы үткәндә укучыларның мөстәкыйль эш нәтиҗәләрен, язмача һәм телдән җавапларын, тест һәм практик эшләрен исәпкә алып барам. Аларның нәтиҗәләренә һәм үз күзәтүләремә таянып, укучыга нинди зачет төре тәкъдим итәргә кирәклеген ачыклыйм. 
